
 

 

  

 

PROGRAM JUALAN KELUARGA MALAYSIA (PJKM) TELAH 

MENJANGKAU 100% KAWASAN PARLIMEN  

 

PUTRAJAYA, 30 MAC 2022 –Program Jualan Keluarga Malaysia (PJKM)  

yang telah dilancarkan secara rasminya oleh YAB Dato’ Sri Ismail Sabri bin 

Yaakob, Perdana Menteri Malaysia pada 2 Disember 2021 lalu kini telah 

menjangkau 100 peratus  kawasan parlimen di seluruh Malaysia. 

 

2. Sehingga 25 Mac 2022, Kementerian Perdagangan Dalam Negeri dan 

Hal Ehwal Pengguna (KPDNHEP) sebagai penyelia program ini telah 

melaksanakan PJKM  di semua 222 kawasan parlimen termasuk 

parlimen pembangkang dengan jumlah program melebihi 1,274 lokasi 

meliputi  Semenanjung, Sabah, Sarawak dan Labuan.  

 

3. Seramai 2,017 juta pengunjung telah membanjiri PJKM yang 

disokong oleh 202 rakan strategik yang terdiri dari agensi kerajaan dan 

pemain industri sektor peruncitan dengan rekod jualan mencecah 

RM38.099 juta. 

 

4. PJKM merupakan salah satu usaha kerajaan yang telah menerima 

sambutan yang sangat menggalakkan serta diakui sendiri oleh rakyat 

Malaysia yang mengunjungi PJKM  bahawa barang-barang yang ditawarkan 

sehingga 20% lebih murah daripada harga pasaran setempat yang dapat  

membantu meringankan bebanan kos sara hidup dalam situasi yang 

mencabar sekarang ini.  

  

5.  Maklumbalas orang ramai  rata-rata menyambut baik dan meminta 

PJKM yang sepatutnya berakhir pada 31 Mac 2022 ini diteruskan secara 

berkala. Oleh itu KPDNHEP telah mendapat kelulusan YAB Perdana Menteri 

untuk meneruskan PJKM sehingga Jun 2022. Walau bagaimana pun, 



 

 

formatnya akan disesuaikan mengikut lokasi, bilangan penduduk dan 

keberadaan serta keupayaan rakan strategik di sesebuah lokasi. 

 

6. Rakan-rakan strategik yang telah menyokong dan menyertai PJKM 

termasuklah agensi-agensi dari Kementerian Pertanian dan Industri 

Makanan (MAFI)  seperti FAMA dan LKIM, Kementerian Kewangan 

Malaysia (MOF)  dan pemain industri sektor peruncitan seperti Hypermarket 

dan pasaraya setempat.     

 

7. KPDNHEP menggalakkan rakyat di parlimen-parlimen berkenaan 

untuk merebut peluang untuk berjimat dalam pembelian barang keperluan 

rumah yang ditawarkan di PJKM seperti Ayam, Makanan laut, Sayur-

Sayuran, Minyak Masak, Gula, Tepung, Beras dan lain-lain keperluan 

rumah.   

 

8. KPDNHEP ingin mengingatkan kepada semua peniaga agar sentiasa 

beretika mematuhi peraturan dan undang-undang yang ditetapkan kerajaan. 

Kerajaan menyeru agar  rakyat  bersabar dan terus bersama kerajaan dalam 

waktu sukar yang luar biasa ini yang turut melanda dunia dan memberi 

kesan kepada rantaian bekalan global dan negara. 

 

9. Seramai 2,200 Pegawai Penguat Kuasa dan 1,000 Pegawai 

Pemantau Harga KPDNHEP akan terus melaksanakan pemantauan dan 

pemeriksaaan di seluruh negara bagi memastikan bekalan sentiasa stabil 

dan tiada elemen pencatutan yangterhadap barangan dalam pasaran.  

 

10. Orang ramai boleh menyalurkan sebarang pertanyaan dan aduan ke 

talian WhatsApp di 019-279 4317, aplikasi ez-Adu atau email ke e-

aduan@kpdnhep.gov.my. 

 

Dato Sri Alexander Nanta Linggi  

Menteri  Perdagangan Dalam Negeri dan Hal Ehwal Pengguna  

Putrajaya, 30 Mac 2022 

 

      #End# 

LATAR BELAKANG 

  

Kementerian Perdagangan Dalam Negeri dan Hal Ehwal Pengguna (KPDNHEP) 

ditubuhkan pada 27 Oktober 1990. Matlamat penubuhan kementerian adalah untuk 

menggalakkan pembangunan perdagangan dalam negeri yang berdaya maju, berdaya 

saing, dan berdaya mampan, khususnya di dalam sektor perdagangan pengedaran. 

  

Sektor perdagangan pengedaran adalah antara penyumbang utama KDNK negara dan 

ia bertindak sebagai benteng kestabilan ekonomi, terutama semasa situasi ekonomi 

luaran berada di dalam keadaan ketidaktentuan. Perdagangan pengedaran perlu kukuh 

bagi menampan sebarang ketidakstabilan dalam ekonomi negara. 

  

Dalam masa yang sama, Kementerian juga komited dalam melindungi kepentingan dan 

hak-hak pengguna. Ini termasuk membangunkan ekosistem pengguna dan peniaga yang 

bersifat melengkapi dan ke arah self-regulated, seiring dengan aspirasi ke arah 

masyarakat negara maju. Ia diharapkan akan melahirkan pengguna dan peniaga yang 

matang dan beretika dalam berurusniaga, dan hasilnya adalah negara yang seimbang 

dari segi ekonomi dan sosial. 

 

Agensi-agensi di bawah KPDNHEP: 

 

 

 

 

 

 

 

 

 


